
Forord 
Impact cases blir brukt av mange forskingsinstitusjonar for å synleggjere korleis og på kva måte 

forsking har innverknad på politikk, næringsliv, samfunnsliv, helse og miljø. Statistisk sentralbyrå 

(SSB) har som målsetting å levere forsking og analyser som skal være til nytte for forvaltninga, 

Stortinget, partane i arbeidslivet og allmennheita.  

Denne impact casen tek føre seg levekårsundersøkinga for studentar. Levekårsundersøkinga for 

studentar er ei spørjeundersøking som har vorte gjennomført med ujamne mellomrom sidan 1998, 

og siste runde vart gjennomført i 2021. Direktoratet for høyere utdanning og kompetanse har 

finansiert undersøkinga. Dette notatet viser korleis levekårsundersøkinga for studentar (2021) har 

vorte nytta i tida etterpå.  

Statistisk sentralbyrå, 04.06.2025 

Ann-Kristin Brændvang 

1. Arbeidet bak 
Levekårsundersøkinga for studentar 2021 er basert på data frå ei omfattande spørjeundersøking 

retta mot studentar i høgare utdanning, det vil seie universitets- og høgskuleutdanning samt høgare 

yrkesfagleg utdanning. Statistisk sentralbyrå (SSB) har tidlegare gjennomført tre undersøkingar om 

studentar sine levekår, i høvesvis 1998, 2005 og 2010. I november og desember 2021 henta SSB inn 

svar frå studentar til den fjerde i rekka av levekårsundersøkinga for studentar. 

Dei siste 10-15 åra har det vakse fram fleire andre studentundersøkingar i Noreg, som for eksempel 

Studentenes helse og trivselsundersøkelse (SHoT), Eurostudent og Studiebarometeret. Det er stor 

breidde i tematikk og fokusområde mellom desse undersøkingane, med særleg vekt på anten 

studiesituasjon, internasjonal samanlikning eller psykisk helse og trivsel. Levekårsundersøkinga for 

studentar er difor unik gjennom det breie fokuset på levekår. Det er også slik at kombinasjonen av 

resultat frå undersøkinga med registerdata hos SSB mogleggjer ei utfyllande forståing av levekår 

blant studentar. 

Til 2021-runda av undersøkinga vart alle spørsmål gjennomgått og oppdatert, både med omsyn til 

overlapp med andre studentundersøkingar samt omsyn til digital samfunnsutvikling sidan førre 

runde (2010). 2021-runda var også første gongen studentar i høgare yrkesfagleg utdanning 

(fagskulestudentar) vart inkluderte i undersøkinga.  

Levekårsundersøkinga for studentar 2021 bidrog med oppdatert kunnskap om ein studentmasse i 

endring. Dei siste ti åra har talet på deltidsstudentar auka kraftig, det same med omfanget av 

nettbaserte studium. I tillegg har det vore ein stor vekst i fagskulane. Det vart publisert ein 

hovudrapport om undersøkinga i august 2022, som bidrog til auka kunnskap om ulike studenttypar 

sin studiesituasjon, bustadforhold, helse, arbeid og økonomi. Rapporten framheva også eit tydeleg 

skifte i tidsbruk og fysisk oppmøte på studiestaden. Samtidig med hovudrapporten vart det 

publisert ein dokumentasjonsrapport om undersøkinga. 

To artiklar vart publiserte i 2023. Den første artikkelen tok føre seg dei ulike studiebyane i Noreg, og 

peika på særeigenheiter i dei ulike byane. Medan unge heiltidsstudentar i Trondheim i størst grad 

gjer frivillig arbeid, er det studentane i Oslo som bruker mest tid på betalt arbeid. I den andre 

artikkelen var økonomiske levekår på agendaen, og ein såg på inntekt frå registerdata i lys av 

studentane si sjølvrapportering av økonomiske vanskar.  

2. Innverknad på samfunnet 
Resultata frå levekårsundersøkinga for studentar vart lansert på Arendalsuka i august 2022. 

Undersøkinga fekk stor merksemd ved publisering. Særleg analysane av samla tidsbruk blant 

studentane vart gjenstand for omfattande merksemd i ei rekkje kronikkar og innlegg.  

Resultata frå undersøkinga har vore nytta av ei rekkje avgjerdstakarar og i den offentlege debatten. I 

Perspektivmeldinga (Meld. St. 31 (2023-2024), s. 167) er levekårsundersøkinga for studentar nytta i 

eit reknestykke der ein estimerer effekten av tidlegare oppstart og raskare fullføring av høgare 

utdanning for å auke talet på sysselsette. Undersøkinga har også vore nytta som bakgrunn for 

spørsmål i Stortinget om innsats for psykisk helse (Jønnes, 2023), betre studentlevekår (Øvstegård, 

2022) samt forventningar til studentars tidsbruk (Nyholt, 2024). Dette synleggjer korleis analysane 

frå SSB har vore med på å forme og informere politisk arbeid. 

Rapporten har eit eige kapittel om studentøkonomi, og dekkjer også økonomiske bekymringar og 

vurderingar rundt kvifor ein har betalt jobb ved sidan av studia. I ei rekkje meiningsytringar har 

undersøkinga vore nytta til å argumentere for auka studiestøtte, sjå til eksempel Majid (2022). Norsk 

studentorganisasjon (NSO) har gjennom pressemeldingar og utsegn i media nytta funn frå 

levekårsundersøkinga for å fremja eit krav om at studiestøtta må knytast til grunnbeløpet i 

Folketrygda.  

Resultata er også nytta i ei rekkje analyser og rapportar, på både statleg og kommunalt nivå. 

Undersøkinga er sentral i fleire rapportar frå Lånekassen (Elman, 2023), samt tilstandsrapportane 

for høgare utdanning og høgare yrkesfagleg utdanning i 2024 (Offerdal, 2024). Både Bergen og 

Haugesund kommune har referert til undersøkinga i sine respektive studentmeldingar.  

